
Mohiyatga nazar

KAMAYTIRISH

nson muvaffaqiyatlarini ta’minlovchi omil nima? Tom ma’nodagi muvaffaqiyat siri 
nimada? Baxtli, o‘ziga ishongan, sevimli kasbidan halovat topgan, oilada va do‘stlar 
davrasida suyumli inson bo‘lib hayot kechirmoq mumkinmi? Shaxsning qaysi fazilat-

larini mutloq farovonlikka erishish kaliti deb hisoblash mumkin? Umuman, shunday 
kalit bormi? Psixologlarning fikricha, bunday kalit ikkita, xolos: aql va iroda. Taas-

sufki, hali fan olamida inson aql-u zakovatini oshirishning uslubiyati (metodikasi) 
mavjudligi borasida yagona to‘xtamga kelingan emas. Ayni vaqtda, inson o‘z-o‘zini bosh-

qarishini takomillashtirishning usullari kashf qilingan. 
O‘tgan asrning 70-yillarida psixolog Daril Bem insonga xos odatlar ro‘yxatini tuzib, 

irodali va irodasiz odamlarning farqi nimada ekanligini aniqlashga qaror qildi. Uning 
taxminicha, “ilmiy ishlarni o‘z vaqtida topshirish” va “doim toza paypoq kiyib yurish” 
kabi odatlar o‘rtasida ijobiy o‘zaro bog‘liqlikni aniqlash mumkin. Biroq o‘zi ishlaydigan 
Stendford universiteti talabalari haqidagi ma’lumotlarni tahlil etar ekan, yuqoridagi ikki 
odat o‘rtasidagi nisbat hayratlanarli darajada salbiy natijalar ko‘rsatdi. Tadqiqotchi hay-

ratini: “Aftidan, talabalar yo ilmiy ishlarini o‘z vaqtida topshirishadi, yoki har kuni pay-

poq almashtirishadi. Ikkisidan 
biri”, – deya hazilomuz tarzda 
ifodaladi. Daril Bem bu g‘oyani 
rivojlantirish va tadqiq etish fikri-
dan voz kechdi, ammo oradan bir 
necha o‘n yillar o‘tgach, boshqa 
mutaxassislar o‘ylanib qolishdi: 
balki Daril Bemning hazilida jon 
bordir? Ikki avstriyalik psixolog 
– Megan Outen va Keng Cheng-

lar talabalarda mashhur “Ruhiy 
toliqish” holati paydo bo‘lgan-

lik farazini tekshirib ko‘rdi. Ular semestrning har 
xil davrlarida talabalarning o‘z-o‘zini boshqarish 
darajasini aniqlab boruvchi tajribalar o‘tkazishdi. 
Kutilganidek, talabalarda o‘z-o‘zini boshqarishning 
eng past ko‘rsatkichi semestr oxirida qayd etildi 
– aftidan, ularning irodasi (ruhiy quvvat ham de -
yish mumkin) imtihonlarga tayyorlanish va kurs 
ishlarini topshirish davomida yetarlicha toliqqan. 
Qolaversa, ulardagi ruhiy tartibsizliklar nafaqat 
laboratoriya xonasida, balki oddiy turmushlarida 
namoyon bo‘lardi. Talabalar o‘rtasida ular hayoti -
ning boshqa jihatlari xususida so‘rov o‘tkazilganda 
qayd etildiki, Bemning “kirlangan paypoqlar” 
borasidagi kuzatishlari aslo tasodifiy emas ekan. 
Ruhiy toliqish barobarida insonning barcha yaxshi 
xususiyatlari ham yo‘qolib borarkan.

Ehtimol, ushbu qarash talaba uchun ustuvor 
masalalarning amaliy jihatdan o‘zgarishida aks 
etgandir? Ehtimol, talabalar o‘qish uchun ko‘proq 
vaqt qolishi uchun ongli ravishda ayrim odatlardan 
voz kechgandir? Biroq bu fikr ham unchalik to‘g‘ri 
emas. Imtihonlar davrida talabalar o‘qish o‘rniga 
do‘stlar davrasida ko‘proq vaqt o‘tkazishga intil-
ganliklari qayd etildi. Aslida esa bu omilkor va 
aqlli odamning harakatlariga mutlaqo teskari edi.  
Hatto ayrim talabalar, imtihon davrida o‘rganish 
ko‘nikmalarining pasayib ketishini qayd etdilar. Bu 
esa ularning inon-ixtiyorlariga, mo‘ljallariga butun-

lay nomuvofiqdir. Mantiqqa binoan, talaba butun 
iroda quvvatini ko‘proq o‘qib-o‘rganishga yo‘nalti-
rishi lozim edi-ku! Biroq, shunga qaramay, asosiy 
mashg‘ulot bilan kam shug‘ullanishlari ma’lum 

bo‘ldi. Ular yana davomli uyqu va istak-xohish yo‘li-
dagi ortiqcha sarf-xarajatlarga moyilliklarini ham 
aytishdi. Boz ustiga, ular jizzaki, qo‘pol, jahl asno-

sida ixtiyorsiz xatti-harakatlar sodir etishga yaqin 
bo‘lib qolganliklarini ta’kidlashdi. Ruhiyatdagi 
bu o‘zgarishlarni yakuniy imtihonlar davri bilan 
bog‘lash mumkin, qolaversa, omma orasida bir xato 
tasavvur yuradiki, go‘yo bunday buzilishlarni kel-
tirib chiqaruvchi omil stress emish. Stress bizning 
irodamizni zaiflashtirib, his-tuyg‘ularimizni bosh-

RUHIY
TOLIQISH 
BAROBARIDA 
INSONNING 
BARCHA 
YAXSHI 
XUSUSIYATLARI 
HAM YO‘QOLIB 
BORARKAN

qarish qobiliyatini pasaytiradi. 
Aslida, inson irodasi stress bilan 
kurashishga sarf bo‘ladi va nati-
jada muhim ishlar uchun “iroda 
yetishmay qoladi”. Irodaning 
zaiflashuvi esa bizning mayda 
istak va mayllarga “yem bo‘lib” 
ketishimizga sabab bo‘ladi. Psi-
xologlar o‘tkazgan tajribalar inson 
irodasini qanchalik ko‘p sarf etsa, 
navbatdagi istak-xohish izmiga 
bo‘ysunish ehtimoli shunchalik 
ortishini ko‘rsatdi.

Xo‘sh, irodani “zaxira qilib” 
qo‘yish mumkinmi? Mashhur 
psixolog Myureyven tajriba 
o‘tkaz  di. U tadqiq etiluvchi tala-

balarning qat’iyatlarini (irodalari-
 ni) baholashdan oldin tajribadagi 
topshiriqni yaxshi bajarganlarga 
pul berilishini ma’lum qildi. 
Chindan ham pul mo‘jiza yaratdi. 

03

2023.№6(7)



Tadqiq etiluvchilar pulning daragini eshitishlari 
bilan tajribada ko‘zda tutilgan topshiriqlarni a’lo 
darajada bajarish uchun o‘zlarida “zaxira” topdilar. 
Tajriba davomida odamlarning qat’iyat va tirishqoq-
ligini ko‘rib, sira ham ular o‘z iroda quvvatlarini 
sarflab bo‘lgan demagan bo‘lardingiz. Ular marra 
chizig‘i ortida katta mukofot turganini ko‘rib, nafas 
yo‘llari butunlay ochilgan marafonchilarga o‘xshar 
edi.  Tasavvur qiling-a: marafonchi marra chizig‘iga 
yetib keldi va unga kutilmaganda, haqiqiy marraga-

cha yana bir mil yugurish lozimligini aytib qolishdi. 
Myureyven ikkinchi bosqichda pul mukofotiga 
ega bo‘lgan tadqiq etiluvchilarga nisbatan xuddi 
shunday yo‘l tutdi. Ularning ikkinchi bosqichdagi 
qat’iyatlarini ko‘rib, bu hali hammasi emasligini, 
ishtirokchilarning qat’iyatini sinovdan o‘tkazish 
uchun boshqa topshiriqlar ham borligini e’lon qildi. 
Ishtirokchilar esa ushbu “qo‘shimcha topshiriq” 
haqida oldindan ogohlantirilmaganligi, binobarin, 
butun quvvatlarini ikkinchi bosqich topshiriqlarini 
bajarishga sarf etib qo‘yganliklari bois, juda yomon 
natijalar ko‘rsatishdi. Boz ustiga, ikkinchi bosqichda 
ishtirokchi qanchalik qat’iyat namoyon qilgan bo‘lsa, 
uning “qo‘shimcha” bosqichdagi ko‘rsatkichlari 
shunchalik past edi. Bu ishtirokchi ushbu vaziyatda 
chindan ham yugurishni juda erta boshlagan va 
musobaqadoshlaridan birin-ketin ortda qolayotgan 
marafonchiga juda o‘xshab ketardi. 

Biroq, umidsizlikka tushmang: 
irodaning zaxirasini mo‘l qilib 
qo‘yishning ham imkoni borligi 
allaqachon isbotlangan. Buning 
uchun psixologlar tavsiya etgan 
bir necha yumushni bajarib 
borish kifoya qiladi. Jumladan:

Maxluqqa ozuqa bering. Ayni 
o‘rinda biz “maxluq” deganda 
sizning botiningizdagi iblislarni 
nazarda tutmoqdamiz. Glyu-

koza yetishmasligi eng namunali 
insonni ham maxluqqa aylanti-
rishi mumkin. Yaxshi nonushta 
bilan bog‘liq eski o‘git mutlaqo 
to‘g‘ridir. Qolaversa, jismoniy va 
ruhiy zo‘riqishni boshdan kechi-
rayotgan davringizda bu juda ham 
foydali. Agar siz imtihon top-

shirmoqchi, zarur uchrashuvga 
bormoqchi yoki muhim loyihani 
muhokama qilmoqchi bo‘lsangiz, 
albatta, organizmingizdagi glyu-
koza miqdorini hisobga oling. 
Masalan, tushlikdan to‘rt soat 
keyin aslo boshlig‘ingiz bilan gap 
talasha ko‘rmang; kechki ovqat-

gacha hamkoringiz bilan muhim 
mavzularni muhokama qilmang. 

Eng zaruri, ortiqcha vazndan ko‘ra 
ham jiddiyroq muammolaringiz 
bo‘lsa, kaloriya bilan kurashmang. 

Shuni aytish kerakki, shakar-
ning qo‘llanilishi faqat tajriba 
jarayonidagina (oddiylik uchun) 
o‘rinli. Mutaxassislar uning 
taomlar ro‘yxatida doimiy rav-

ishda bo‘lishini ma’qullamaydi. 
Ba’zan, shirinlikdan voz kechish 
uchun irodasi yetmay yurgan 
odamlarga o‘z-o‘zini boshqarish 
masalasining tadqiqotchilari tajri-
balar davomi  da shakar berishlari 
juda kulgili tuyuladi. Qancha-

lik kinoyali, kulgili tuyulmasin, 
olimlar shu usulda tajriba o‘tka-

zishga majbur: negaki, aynan 
shakar tajribaning vaqtini tejaydi. 
Shakarli ichimlik qonda glyu-

koza miqdori ning qisqa fursatda 
ko‘tarilishi ni ta’minlaydi va olim-

lar uning ta’sirini tezda (masalan, 
tajriba ning ikkinchi qismida) 

o‘rganish imkoniga ega bo‘ladilar. Olimlar ham, tadqiq etiluvchilar ham 
organizm  da tajriba uchun zarur miqdordagi glyukoza hosil bo‘lguncha 
murakkabroq yemak (masalan, oqsilli taom)ning parchalanishini bir 
soat yoki undan ortiq vaqt kutib o‘tirishni xohlamagan bo‘lardi.

Ayrim hollarda, siz qisqa muddatli sinovlar – matematikadan imtihon 
topshirish yoki sport musobaqasi oldidan ichki boshqaruv darajasini 
oshirish uchun shakar iste’mol qilishingiz mumkin bo‘ladi. Shunisi ham 
borki, qand miqdori qanchalik tez ko‘tarilgan bo‘lsa, shunchalar keskin 
pasayib ham ketadi. Buning natijasida esa siz o‘zingizni avvalgidan ham 
battar ezilgan va irodasiz his qilasiz. Shuning uchun uzoq muddatli 
strategiya sifatida bu usul butunlay yaroqsizdir. Qolaversa, biz shirin-

lik ni doimiy iste’mol qilib yurishni tavsiya qilmoqchi ham emasmiz.

arafasida to‘satdan shamollab 
qolgan bo‘lsangiz, yaxshisi, imti-
honni boshqa kunga qoldirishga 
erishing. 

Charchagan bo‘lsangiz – dam 
oling. Ish orasida andak mizg‘ib 
olsangiz, nima bo‘pti! Ko‘pincha, 
katta yoshli odamlar uyquni chek-

lash hisobiga ishlashga ha rakat 
qilishadi. Bu esa o‘z-o‘zini bosh-

qarish darajasining pasayib ket-

ishiga olib keladi. 
Muhimni nomuhimdan ajrata 

biling. Har bir o‘tayotgan kunda 
zamonaviy odamning o‘rta-

cha statistik yumushlari ro‘yxat 
qilinsa, ustidan chiziq tortilishi 
lozim bo‘lgan 150 qator qayd eti-
lar ekan. Boz ustiga, har daqiqada 
yangi yumushlar qo‘shilib bora-
veradi. O‘zimizning haftalik shax-

siy ro‘yxatimizga qanday vazi-
falarni kiritish va ularni qanday 
ketma-ketlikda bajarish tartibini 
hal qila olamizmi? 

O‘z-o‘zini boshqarishdagi eng 
birinchi qadam aniq maqsad 
qo‘yishdan iboratdir. Aslida, aniq 
maqsadning mavjudligi ham o‘z-
o‘zini boshqaruvning bir qismi 
hisoblanadi. Bu yerda ongli ra vish-

dagi maqsadli o‘zgartirish na zarda 
tutiladi. Maqsadsiz o‘z-o‘zini 
boshqarish – ko‘plab bema’no 
o‘zgarishlarning majmuasidir. 
Bu – insonning o‘ziga yoqmay-

digan taomlar haqida tasavvuri 
ham bo‘lmagan holda parhez 
saqlashiga o‘xshaydi. 

Sekin hazm bo‘ladigan taomlarni yeng. Organizm ovqatning barcha 
turlaridan glyukoza ajratib oladi, ammo bu jarayon har xil sur’atda sodir 
bo‘ladi. Tez hazm bo‘luvchi taomlar yuqori darajadagi glikemik ko‘rsat-

kichlariga egadir. Bunday taomlar sirasiga kraxmalli uglevodlar: oq 
bo‘lka non, kartoshka, guruch va ko‘plab qandolat mahsulotlari kiradi. 
Glikemik ko‘rsatkichi yuqori bo‘lgan taomlar qonda qand miqdorining 
keskin oshib, keyin esa birdan pastlab ketishiga sabab bo‘ladi. Bu hol 
bizda glyukozaning, binobarin ichki boshqaruv darajasining pasayi-
shiga va buning natijasida “o‘sha kraxmalli, shakarli” bo‘lakdan yana 
bir marta totinib ko‘rish istagiga qarshilik qila olmasligimizga olib 
keladi. 

Bemorlik vaqtingizda immuntizimni oziqlantirish uchun glyukoza 
miqdorini saqlab turing. Yana bir marta kasal tanangizni bazo‘r sudrab 
ishga borarkansiz, bir narsani aslo esdan chiqarmang: mashinani 
kuchli shamollash paytida boshqarish shirakayf holda rulga o‘tirish-

dan ko‘ra xavfliroqdir. Immuntizimingiz kasallik bilan kurashar ekan, 
organizmdagi barcha glyukoza shu kurashga sarf etiladi va miyaning 
mo‘tadil ishlashi uchun bu ozuqa qolmaydi.

Agar siz o‘ta muhim loyihani boshqarayotgan bo‘lsangiz, glyukoza 
miqdori kamaygan daqiqalarda hech qanday uzil-kesil qarorlar qabul 
qilmang. Mabodo siz yig‘ilish yoki juda ahamiyatli kengashga qatnashi-
shingiz shart bo‘lsa, irodangiz yetganicha rad eting. Bordi-yu imtihon 

O‘Z-O‘ZINI 
BOSHQARISH-
DAGI ENG 
BIRINCHI 
QADAM ANIQ 
MAQSAD 
QO‘YISHDAN 
IBORATDIR

Ammo ko‘pchiligimiz uchun asosiy muammo 
maqsad yo‘qligida emas, bil’aks juda ko‘pligidadir. 
Biz har bir kun uchun rejalar tuzamiz, afsuski, ko‘zda 
tutgan ishlarimizni hatto betanaffus harakat qilsak 
ham, bajarishga ulgurmaymiz. Qolaversa, yuqorida 
tilga olganimizdek, tanaffuslarning bo‘lmog‘i shart. 
Hafta yakunlayvergan sayin bajarilmay qolgan ish-

larning salmog‘i orta boradi. Biz esa ularni yanada 
orqaroqqa tashlayveramiz va “mavridi kelganda bir 
hamla bilan bajarib tashlayman”, deb o‘ylaymiz. 

Uzoq muddatli vazifalarimizning ro‘yxatini tuzish 
asnosida esa mavjud voqelikdan battar uzoqlashib 
keta miz. Benjamin Franklin (mashhur siyosatchi 
bo‘lish bilan birga u o‘z-o‘zini takomillashtirish usul-
lari bo‘yicha ham ilk kashfiyotchilardan sanaladi) 
hayotining so‘nggi yillarida tarjimai holini yozar ekan, 
yoshligida zimmasiga olgan majburiyatini kinoya ara-
lash yodga oladi. “Men axloqiy yetuklikka erishishning 
qiyin va qat’iy rejasini ishlab chiqdim. Va hech qanday 
xato qilmasdan yashashga harakat qildim. Tabiiy mo -
yilliklarim, jamiyat va odat keltirib chiqargan ojizlikla-
rimni yengishga urindim”, deb yozgandi u. Ammo ko‘p 
o‘tmay Franklin muammolarga duch kela boshladi: 
“Mening diqqatim bir xatoni sodir etmaslik bilan band 
bo‘lgan asnoda, beixtiyor kutilmaganda boshqa bir 
xatoga yo‘l qo‘yganimni sezib qolardim; mening e’ti-
borim xatolarga qaratilgan vaqtda botinimga ildiz otib 
ketgan odatlar o‘zini namoyon qila boshlardi; ba’zan 
ishtiyoq ongdan ustun kelardi”. 

Shundan so‘ng Franklin “Bo‘lib 
tashla va hukmronlik qil” tamoyi-
lini qo‘llashga qaror qildi. U o‘zida 
shakllantirishi lozim bo‘lgan fazi-
latlar ro‘yxatini tayyorladi va har 
biri bo‘yicha bajariladigan eng 
muhim vazifalarni qisqa va lo‘nda 
yozib chiqdi. Mana, masalan, 
“Tartib”ga erishish uchun vazi-
falar: “har bir narsani o‘z joyida 
saqlash, har bir mashg‘ulot bilan 
o‘z vaqtida shug‘ullanish”. 

Tadqiqotchilar har xil toifadagi 
odamlardan “shaxsiy maqsadlari” 
haqida so‘rashganda, ularning 
ko‘pchiligi uchun kamida 15 tadan 
kam bo‘lmagan ro‘yxatni aytib berish 
uncha qiyin kechmagan. Ayrim hol-
larda bir necha maqsadlar bir-birini 
to‘ldiradi: masalan, chekishni tash-

lash va pulni tejash. Ammo oilaviy 
maqsadlar va xizmatga doir maqsad-

lar orasida chetlab o‘tish mumkin 
bo‘lmagan ziddiyat bor. 

Ba’zi maqsadlar mohiyatan 
o‘zaro ziddiyatli bo‘lishi mumkin. 
O‘zaro ziddiyatli maqsadlarning 
hosilasi harakat emas, ayrim hol-
larda baxtsizlikka olib keladi.

Mohiyatga nazar

Maqsadlar ham muddatli bo‘ladi. “Olisdagi ko‘pdan 
yaqindagi kam” qabilidagi reja har bir “bog‘lanib qol-
gan” odamlarga xosdir. Ya’ni ular vaqt kesimining 
mumkin qadar dastlabki muddatlarida muayyan nar-

saga erishishni istaydi. Masalan, giyohvandlikka ruju 
qo‘ygan shaxs “hoziroq beriladigan” 375 dollarni bir yil 
o‘tgach beriladigan 1000 dollardan afzal ko‘radi. Xuddi 
shu xususiyat ashaddiy chekuvchilar va spirtli ichim-

likka mukkasidan ketgan ichuvchilarga ham xosdir. 
Shuningdek, giyohvandlar tajriba laboratoriyasida 
qimor o‘ynaganlarida, katta yutuq keltirishi mumkin 
bo‘lgan tez, ammo qaltis strategiyani tanlaydilar. Gar-

chi davomli ehtiyotkorona o‘yin bilan bundan bir necha 
barobar ko‘proq yutish mumkinligini bilsalar ham, 
“qaltis tezlik”dan o‘zlarini tiya olmaydilar. 

O‘nlab yillar davomida psixologlar proksimal 
maqsadlar (ya’ni qisqa vaqtga mo‘ljallangan rejalar)
ning distal maqsadlar (uzoq muddatli vazifalar) 
strategiyasiga nisbatan afzalligi xususida bahslashib 
keladilar. 

O‘z oldiga uzoq muddatli maqsad qo‘ymoq deyarli 
bemaqsadlik bilan tengdir. Faqat proksimal (qisqa 
muddatga mo‘ljallangan) maqsadlarning mavjudligi 
ta’lim sifati, samaradorligini ta’minlaydi.

 Bir gal Napoleon o‘zining strategik (uzoq mud-

datli) rejalashtirishga munosabatini shunday ifoda-
lagan edi: “Avval haqiqiy jangni boshlab olaylik, keyin 
ko‘rarmiz…”. Dushman bilan to‘qnash kelarkan, yax-

lit vaziyatni umumiy tarzda nazorat qilib turar va 
natijada ko‘z qamashtirarli zafarlarga eri shardi. Shu 
taxlit o‘z armiyasi bilan butun Yevropaning havas va 
hayratiga (keyin esa kulfatiga) sabab bo‘ldi.

Qisqa muddatli tezxotirlik. Psixologlar orasida 
og‘izdan og‘izga ko‘chib yuruvchi naqlda aytilishicha, 
bu kashfiyotning ibtidosi 1920-yillarning o‘rtalari-
 da, Berlin universitetiga yaqin joyda qilingan tush-

lik ovqat dan boshlanadi. Universitetning bir guruh 
olimlari restoranga kelib, ovqat buyurtma qi lishdi. 
Ofitsiant butun boshli guruh tomonidan berilgan 
buyurtmani hatto yozib ham olmadi, shunchaki, bosh 
irg‘ab qo‘ya qoldi. Shunga qaramay, so‘ralgan ovqatlar 
aynan buyurtma bo‘yicha adashmay olib kelindi va bu 
hol olimlarni chinakamiga lol qildi. 

Tushlik tamaddidan so‘ng hammalari restoranni 
tark etdi, faqat bir kishi (uning aynan kimligi naqlda 
aytilmagan) unutib qoldirgan narsasi uchun qaytib 
keldi. U kuchli xotirasi bilan hayratda qoldirgan ofit-

siantni chaqirib, yordam berishni so‘radi. Afsuski, 
u allaqachon hammasini (qaytib kelgan odamning 
kimligini-yu qaysi stolda o‘tirganini) unutib bo‘lgan 
ekan. Undan, qanday qilib buncha tez unutish 
mumkinligini so‘ralganda, “Men hamma buyurtma-

larni stolga tortib, hisob bo‘yicha pullar to‘lanadigan 
vaqtgacha eslab turaman”, degan javob olindi. 

Inson xotirasida har doim bajaril-
magan vazifalar va erishilmagan 
maqsadlar haqidagi eslatmalar qal-
qib chiqib turadi. Vazifa bajarilgan 
va maqsadga erishilgan lahzadayoq 
eslatmalar zanjiri “uziladi”. 

Inson ruhiyati – to‘liq tadqiq 
etilmagan olam. Yuqorida keltiril-
gan tavsiyalar bizga oniy vaziyat-

larda yoki ma’lum vaqt kesimida 
rejalashtirgan muammomizni hal 
etishimiz uchun zamin yaratadi. 
Inson butunlay muammosiz ya-
shashining “siri” esa... topilmagan, 
balki uning keragi ham yo‘qdir? 

Turdimurod MUSTAFOYEV 
jurnalist

INSON BUTUNLAY 
MUAMMOSIZ 
YASHASHINING “SIRI” 
ESA... TOPILMAGAN

arOliy ta’lim muassasalarining bakalavriat ta’lim 
yo‘nalishlariga abituriyentlarni onlayn ro‘yxatga 

olish 20-iyun kuni boshlandi. Xo‘sh, bu yil talaba bo‘lish 
istagidagi yoshlar uchun qanday yangiliklar bor?

Oliy ta’lim, fan va innovatsiyalar vazirligi hamda Bilim va 
malakalarni baholash agentligi mutasaddilari tomonidan 
yangi o‘quv yili bo‘yicha ba’zi ma’lumotlar sanab o‘tildi. Bu yilgi 
qabul jarayonlarida o‘tgan yilgiga nisbatan qabul kvotalari 
soni grant uchun 10 foizga, to‘lov-kontrakt uchun esa 1 foizga 

oshirilgan. Bu esa, raqamlarda bakalav-
riat uchun kunduzgi ta’lim to‘lov-kon-
trakt qabul kvotalari 92 254 tani tash-
kil etayotgani hamda davlat granti 34 
860 ta etib belgilanganini ko‘rsatadi. 
Qolaversa, bu yildan prezident far-
moyishi bilan 16 ta bakalavriat va 23 ta 
magistratura mutaxasisligiga yangidan 
qabul tashkil etilmoqda. 

Ma’lumki, joriy yildan abituriyentlarni ro‘y-
xatga olishda maktab baholarining inobatga 
olinishi haqida aytilgan edi. Prezidentning 
tegishli farmoniga asosan, majburiy 11 yillik 
ta’limning so‘nggi 6 yillik baholari o‘rtacha 
ko‘rsatkichini oliy ta’lim tashkilotiga kirish 
imtihonlarida inobatga olish 2 yilga kechik-
tiriladigan bo‘ldi. Joriy yilgi qabulda maktab 
bitiruvchilariga o‘rtacha bahosi qo‘shimcha 
ball sifatida qo‘shilmaydi. Chunki avvalgi yil-
larda maktab va o‘rta maxsus ta’lim muassas-
alarini bitirgan yoshlarning baholarini tegishli 
platformalarga kiritish uchun vaqt kerak. 
Demak, bu tamoyil ushbu muammo bartaraf 
etilgandan so‘ng ishlay boshlaydi. Ma’lumot 
o‘rnida, bu yil 390 mingdan ortiq yoshlar mak-
tab bitiruvchisiga aylanadi. 

Darvoqe, abituriyentlar uchun test sinov 
mezonlari o‘tgan yilgidek qoldirildi ― 3 ta 
majburiy fan va bakalavriat ta’lim yo‘nalishiga 
mos bo‘lgan 2 ta fan. 2023/2024-o‘quv yili 
qa bulida abituriyentlarga 5 ta fan bo‘yicha 
jami 90 ta test savoli beriladi. Bunda to‘plash 
mumkin bo‘lgan maksimal ball – 189.

2023-2024 o‘quv yili uchun oliy ta’lim muas-
sasalarining bakalavriatiga qabul qilish bo‘yicha 
test sinovlari katta sig‘imli binolarda o‘tkazilishi 
rejalashtirilgan. Bunda test sinovlarini o‘tkazish 
uchun 92 ta bino tanlab olingan bo‘lib, bir sme-
nada 44 ming nafar abituriyent test sinovida 
ishtirok etishi mumkin bo‘ladi. 

Test sinovlari kunning ikki qismida o‘tkaziladi: 
1-smena: 08:00 da;
2-smena: 15:00 da boshlanadi.
Ro‘yxatdan o‘tish uchun abituriyentlardan faqatgina 2 ta 

hujjat: biometrik pasport yoki ID-karta va umumiy o‘rta ta’lim 
olganligini tasdiqlovchi hujjat talab etiladi. 

Asosiy testga qadar abituriyentlarda umumta’lim fanlari-
dan milliy sertifikat va B2 darajadagi til bilish sertifikatini olish 
imkoni bor.

B2 va undan yuqori darajadagi sertifikat chet tili blogidan 
maksimal ball beradi.

Milliy sertifikat esa eng yuqori ballning 60 foizdan 85 
foizigacha to‘plagan abituriyentlarga o‘zlashtirish foiziga mos 
ra vishda ushbu fandan belgilangan eng yuqori ballga nisbatan 
tabaqalashtirilgan  (proporsional) ball beriladi. Eng yuqori 
ballning 86 foizi va undan yuqori ball to‘plaganlarga esa ushbu 
fandan belgilangan maksimal ball qo‘shiladi.

Majburiy fan uchun belgilangan maksimal ballni olish uchun 
talabgorning sertifikat bali 60 foizdan yuqori bo‘lsa yetarli.

Abituriyentlar uchun yana bir yangilik! 2024/2025-yilidan 
boshlab qabul jarayonlari tizimida yana o‘zgarish bo‘ladi. Ya’ni 
prezident imzolagan qarorga asosan, kelgusi yildan boshlab 
OTMga kirish imtihonlari “Avval test, so‘ng tanlov” tamoyili aso-
sida tashkil etiladi. Bunda abituriyentlar test sinovi natijasida 
to‘plagan balidan kelib chiqib, OTM, ta’lim yo‘nalishi va shaklini 
tanlash imkoniyatiga ega bo‘ladi.

Hozirgi tartibda esa abituriyentlar 5 ta yo‘nalish ustuvorligini 
oldindan tanlaydi va keyin o‘zgartira olmaydi. Natijalar chiqqach 
qaysi yo‘nalishda o‘qishini o‘zi tanlash imkoniyati ham hozir yo‘q.

Eslatib o‘tamiz, joriy yildan magistratura yo‘nalishlariga 
topshiruvchi talabalar uchun qabul yilda faqat 1 marta bo‘li-
shi aytildi. Karantin davridan buyon magistratura yo‘nalishiga 
qabul yilda 2 marotaba bo‘layotgandi. Bu yildan hammasi yana 
o‘z o‘rniga qaytadi. Magistratura mutaxasisliklariga kirish 
uchun hujjat topshirish jarayoni 1-iyuldan 30-iyulga qadar (shu 
kuni ham) davom etadi.

Bakalavr yo‘nalishiga topshiruvchi abituriyentlar uchun esa 
qabulning so‘nggi kuni 20-iyul etib belgilangan.

Internet manbalari asosida UrDU talabasi Javohir 
SOBIROV tayyorladi



Siz nima deysiz?

PUBG
Bir kunda 10 soat pubg o‘ynaydigan yoshlar haqida nima deyish mumkin? 

Albatta, salbiy fikr bildirish to‘g‘ridek tuyuladi. Negaki, bu vaqtni bekorga sarf-
lash va hokazo. Lekin biz masalaning boshqa bir tomonlariga e’tibor bermagan 
bo‘lamiz. Bir do‘stim qishlog‘iga borsa, 4-5 soat futbol o‘ynashini aytgandi. Futbol 
bu sport, u esa sog‘liq uchun foydali deyishga shoshilmang. Do‘stim bugun sta-
dionga borib, sog‘lomroq bo‘lishim kerak deb o‘ynamagani aniq. Undan sababini 
so‘raganimda, “mazza qilish uchun” degan javobni oldim. Aynan shu ikki holat-
ning umumiy nuqtasi hisoblanadi. Odamlar nega kun-u tun Pubg o‘ynaydi degan 
savolga ham xuddi shunday javob berish mumkin. (Pubg shunchalik mashhurki, 
siz uni mobil o‘yin ekanini darhol tushungan bo‘lsangiz kerak)

Lekin nega? 
Men bir necha pubgchilar bilan 

suhbatlashdim. Ulardan ketgan vaqtin-
gizga achinasizmi, deb so‘raganimda, 

barchasi “ha” deya javob berishdi. Unda 
nega o‘ynashni to‘xtatmaysiz, deganimda 

esa ba’zi birlari o‘yinga narkotik kabi 
bog‘lanib qolishganini tan olishdi. 

Qanday vaziyatlarda Pubg o‘ynamay 
turasiz degan savolimga esa afsuski 

tayinli javob ololmadim. Suhbatdoshlarim 
bo‘sh vaqt topdim deguncha...

Savollar ko‘p edi, men esa javoblardan 
tushunganlarim bilan o‘rtoqlashmoq-

chiman.

EPIDEMIYASI

Tartibsiz bo‘sh 
vaqtlar

Biz qaysi sohada ishlashimiz yoki o‘qishimizdan qat’i 
nazar, mal’um darajada bo‘sh vaqtlarimiz bo‘ladi. Ko‘pincha 
u umuman rejalashtirilmaydi. Ijtimoiy tarmoqlardan ham 
zerikkanlar virtual ijtimoiylikni yangi bir darajaga ko‘targan 
“Pubg”ga qaram bo‘lib qoladilar. Chunki unda ham o‘ynash, 
suhbatlashish, tanishish, hatto sevishish mumkin. Natijada 
siz umuman boshqa virtual dunyoda yashay boshlaysiz. Bu 
esa shaxsiy rivojlanishingiz uchun sizga vaqt ham, imkoniyat 
ham qoldirmaydi. Shuning uchun bo‘sh vaqtni rejalashtirish 
kerak. Masalan, virtual dunyoda kim bilandir tanishgandan 
ko‘ra, real hayotda kimnidir uchrashuvga taklif qilgan yax-
shiroq. Ota-onalar esa farzandlarining qiziqishlaridan kelib 
chiqib ularning hayotini yo‘naltirganlari ma’qul. Aks holda, 
o‘zi qiziqmagan mashg‘ulot bilan shug‘ullanishni istamagan 
bolalar boshqa qiziqarliroq mobil o‘yinlarga berilishlariga 
to‘g‘ri keladi.

Muqobillikning 
kamligi

Hayotimizda muqobillikning kam bo‘lishi ko‘pchilikning 
aynan bir narsa atrofida to‘planib qolishiga olib keladi. 
Tasavvur qiling, maktab o‘quvchisining darsdan bo‘sh vaqtini 
modellashtirmoqchimiz. Shaharlarda-ku nisbatan imkoni-
yatlar keng. Ammo qishloqlardachi? Maktabdan qaytgan 
o‘quvchiga nima taklif qila olamiz? (chorvani boqishdan 
boshqa). Axir aksar qishloqlarda san’at maktablari, sport 
inshootlari-yu turli to‘garaklar yo‘q! Ular zamonaviy dunyo 
uchun anchayin sodda hayot kechirishadi. Lekin ularning 
qo‘lida mobil telefon bor. Endi aytingchi, vaziyat ularni qaysi 
tomonga yetaklaydi? 

Menimcha, ayb sutkaning uchdan birida uxlab, yana uch-
dan birida mobil o‘yin bilan band bo‘layotganlarda emas. 
Tartibga solinmagan hayot va mavjud vaziyat ularni shunga 
majbur qilayotgan bo‘lishi mumkin. Biz qachonki sabablarni 
o‘zgartirsak, oqibat ham o‘zgara boshlaydi.

Yaltiroq 
o‘ramlardan 
foydalanish

Pubg, umuman, mobil o‘yinlar, ijtimoiy tarmoqlar sizga 
juda jozibali ko‘rinadi. Ular sizga zavq bag‘ishlaydi. Aksar 
foydali ishlar esa qiyin va og‘riqlidek go‘yo. Shu o‘rinda bir 
ustoz imning kitob o‘qish borasidagi maslahatini eslash foy-
dali. Unga ko‘ra, kitobning mal’um bir qismini yoki butunlay 
o‘qib bo‘lganingizdan keyin o‘zingizga nimanidir sovg‘a 
qilishingiz kerak. U har xil ko‘rinishda yoki shaklda bo‘li-
shi mumkin. Har holda, qarshimizda turgan Pubg bizga 
juda ko‘p narsalani sovg‘a qiladi. Kiyimlar, qurol-
lar, muloqot mimikalari, raqslar va hokazo. Ular 
o‘yinchilarni shunchalik qiziqtiradiki, ba’zilar 
uni pulga ham sotib olishadi. (Suhbat-
doshlarimdan biri shu uchun 700 
AQSH dollar sarflaganini aytib 
berdi). Shunday ekan, foydali 
ishla ringiz uchun o‘zingizga 
bonus bering.

Bobur SHAVKATOV

Rektor huzurida

ANDIJON 
DAVLAT 
UNIVERSITETI 

“VAQT YETOVIDA 
YURA OLMAYMIZ...”

Rektor Akramjon YO‘LDOSHEV:

– UZOQ YILLIK TARIXGA 
EGA OTAXON UNIVERSITET 
BUGUNGI DAVR 
TALABLARIGA TO‘LA JAVOB 
BERA OLYAPTIMI? ANDIJON 
DAVLAT UNIVERSITETIDA 
KECHAGI TA’LIM VA 
BUGUNGI O‘ZGARISHLARNI 
NIMALARDA KO‘RASIZ?

–  Haqiqatan ham Andijon davlat universiteti 
O‘zbekistondagi eng qadimgi, nufuzli universitet-

lardan biri hisoblanadi. Universitetimizga 1931-yilda 
asos solingan. 1992-yilgacha turli nomlar bilan faoli-
yat yuritib kelgan. Bugungi kunda universitetda 9 
ta fakultet bor. 21,500 dan ortiq talaba tahsil oladi. 
Mana shu talabalarga 800 ga yaqin professor-o‘qituv-
chilar dars beradi. 

Keyingi paytlarda universitetimizda ta’lim tizimi 
ancha o‘zgargan, rivojlangan va xalqaro ta’lim stan-

darti asosida kredit modul tizimi bo‘yicha dars-

lar olib boriladi. Oxirgi yillarda moddiy texnik 
bazasi ni rivojlantirish bo‘yicha ham juda ko‘p ishlar 
amalga oshirildi. Bugungi kunda xalqaro reyting 
tizimida ham yil sayin yuqorilab borilyapti. Ta’lim 
jarayonini oldingi holat bilan deyarli taqqoslab 
bo‘lmaydi. Chunki, o‘zgarishlar juda ham katta. Pro-

fessor-o‘qituvchilarimiz xorijga borib, malakalarini 
oshirib kelyapti, xorijdan ham professorlar taklif 
qilyapmiz. Bu albatta talabalarning bilimi yuksali-
shiga va raqobatbardosh kadr bo‘lib yetishishida 
o‘ziga yarasha rol o‘ynaydi, deb bemalol aytishimiz 
mumkin. Shuning uchun yoshlarimiz ham, ular-
ning ota-onalari ham bundan mamnunlar. Kecha gi 

ta’lim bilan bugungi o‘zgarish-

larni tahlil qiladigan bo‘lsak, 
yer bilan osmoncha farq qiladi. 
Chunki keyingi paytlarda shaxsan 
Prezidentimiz boshchiligida oliy 
ta’lim sohasiga juda katta e’tibor 
qaratilmoqda. Bir qancha oliy 
ta’lim muassasalariga moliyaviy, 
akademik va boshqaruv mustaqil-
ligi berildi. Shu jumladan, Andi-
jon davlat universitetiga ham. 
Yuqorida aytganimdek, kredit 
modul tizimiga ham o‘tdik. Bu 
tizim ko‘proq o‘qituvchiga emas, 
talabaga yo‘naltirilgan. Ya’ni o‘sha 
eskirgan tizimdan voz kechib, 
talabaga yo‘naltirilgan tizimga 
o‘tishimiz, ta’lim sifatining oshi-
shiga sabab bo‘lmoqda. 

Islohotlardan oldin universi-
tetda ta’lim olayotgan talabalarga 
xorijlik mutaxasislar tomonidan 
o‘quv mashg‘ulotlari olib borilishi 
haqida gapirilsa yoki xorijlik olim-

lar bu yerga kelib, ilmiy ishlar qili-
shi va dars o‘tishi haqida so‘z borsa, 
hech kim bunga ishonmasdi. Lekin 
bugungi kunda bu bor narsa, tala-

balarimiz ham o‘qituvchilar ham 
bunga o‘rganib qoldi.

– MAMLAKATIMIZDA 
XUSUSIY OTMNING SONI 
KUNDAN KUNGA ORTIB 
BORMOQDA. KELGUSIDA 
USHBU MUASSASALAR BILAN 
RAQOBATLASHISH BORASIDA 
QANDAY CHORA-TADBIRLAR 
REJALASHTIRILGAN?    

–  To‘g‘ri aytasiz, chindan ham OTMning soni ortib 
boryapti. Mana shu oxirgi 5-6 yilning ichida oliy ta’lim 
muassasalarining soni 3 baravarga oshdi. Bundan tash-

qari, xususiy oliy ta’lim dargohlari ham shakllandi. 
O‘zimning fikrimni aytadigan bo‘lsam, xususiy univer-

sitetlarning paydo bo‘lishiga, ularning faoliyat yuriti-
shiga shaxsan men salbiy qaramayman. Chunki ta’lim 
sifati, o‘qituvchilar, yetishib chiqayotgan kadrlarning 
salohiyati bo‘yicha sog‘lom raqobat yuzaga keladi. Bu 
faqat yaxshilikka! Agar qaysidir xususiy universitet 
kadr yetishtirishda oqsasa, sifatli kadr chiqara olmasa, 
bitirgan talabalari bilimi bilan o‘zini ko‘rsata olmasa, bu 
boshqa gap. Buni vaqt ko‘rsatadi. Lekin vaqt yetovida 
yurish jarayoni tugadi biz uchun.

Yillar o‘tib raqobat yanada kuchaysa kerak. Bunda 
ta’lim sifati bo‘yicha keskin o‘sish yuzaga keladi, deb 
o‘ylayman. Chunki xususiy oliy o‘quv yurtlari moddiy 
texnik bazasini tezda rivojlantirishga harakat qiladi. 
Eng kuchli o‘qituvchilarni jalb qila oladi. Bu – tabiiy. 
Davlat oliy ta’lim muassasalari mana shu raqobatga 
chidashi kerak. Nafaqat chidashi, raqobatda yutib chi-
qishi kerak. Buning uchun albatta o‘qituvchilarimiz o‘z 
ustida ko‘proq ishlashi, rahbariyat esa sharoit yaratish 
bo‘yicha juda ko‘p ishlarni olib borishi kerak. Biz ham 
qarab turganimiz yo‘q. Keskinlik bilan mana shu raqo-

batga chiday oladigan kadrlarni yetishtirishga harakat 
qilyapmiz. Hamma imkoniyatlarni ishga solyapmiz. 
O‘ylaymanki, rivojlanishda orqada qolmasak kerak.

– UNIVERSITETDA 
KORRUPSIYAGA 
QARSHI QANDAY 
TIZIMLI CHORALAR 
AMALGA 
OSHIRILMOQDA?

– Agar oldingi davr bilan 
so lishtiradigan bo‘lsak, keskin 
o‘zgarish bor. Bundan tashqari, 
har bir oliy ta’lim muassasasida 
korrupsiyaga qarshi kurashish 
nazorat bo‘limlari ochildi. Rektor 
maslahatchisi degan lavozim ta’sis 
etildi. Universitetimiz saytiga kirib 
ko‘rsangiz, alohida yozib qo‘ygan-

miz: “Korrupsion holat larga duch 
kelganda murojaat qi ling”, deb. 
U yerda anonim tarzda bemalol 
murojaat qilish mumkin. Bar-

cha murojaatlar to‘g‘ridan-to‘g‘ri 
o‘zimga kelib tushadi. Mana shu 
o‘zgarishlar keyingi paytlarda 
korrupsiya holatlarining kama-
yishiga sabab bo‘ldi. Har oyda 
bo‘ladigan universitet kengashi, 
har haftada bo‘ladigan rektor 
huzuridagi yig‘ilishlarimizda tin-

masdan bu haqida aytib kelamiz. 
O‘zimizning ichki tartib-qoida-

larimizda ham poraxo‘rlikka qar-

shi keskin kurashishimiz belgilab 
qo‘yilgan. Ya’ni bunday holatga 
yo‘l qo‘yadigan o‘qituvchi yoki 
xodim bo‘lsa, darrov bahridan 
o‘tamiz.

Rektor huzurida

– BUGUNGI 
TALABALAR 
KECHANGI 
TALABALAR 
EMAS. HOZIR 
KO‘P NARSALAR 
ULARNING 
TALABIGA JAVOB 
BERMAYAPTI. 
AYNIQSA, TAHSIL 
BERUVCHI 
PEDAGOGLAR 
BORASIDA 
E’TIROZLARI BISYOR. 
ULARNI PORLOQ 
KELAJAKKA QANDAY 
ISHONTIRASIZ?

– Bugungi talabalarning dunyoqa-

rashi mutlaqo boshqacha, ularning 
qarichi bilan o‘lchanadigan bo‘lsa, 
jarayon oldingi davrlarga umuman 
to‘g‘ri kelmaydi. Chunki, ular juda 
ko‘p axborot, ma’lumotlar davrida 
yashayapti. Internet orqali juda ko‘p 
bilimlarni olish mumkin. Shuning 
uchun o‘qituvchi o‘z ustida ishla-

maydigan bo‘lsa, bilim jihatidan 
tala balardan ortda qolishi mumkin. 
Hozirgi talaba juda talabchan. Unga 
bardosh berish uchun o‘qituvchi har 
kuni izlanishi shart. Bo‘lmasa, eski 
bilimlar bilan qolib ketgan o‘qituvchi 
bugungi talabalarga dars berishda 
qiynalib qoladi. Bu albatta nomu-

tanosiblikni keltirib chiqaradi. E’ti-
rozlarga sabab bo‘ladi. Lekin men 
bemalol aytishim mumkin, Andijon 
davlat universiteti o‘qituvchilari bu 
borada samarali mehnat qilishyapti, 
nazariy bilim berishda ham, amaliy 
bilim berishda ham jonbozlik ko‘rsat-
yapti. Bugungi talablarga bemalol 
javob bera olyapti, deb o‘ylayman.

– KADRLAR TAYYORLASHDA 
TA’LIMNI AMALIYOT BILAN 
UYG‘UN RAVISHDA OLIB 
BORISH JUDA MUHIM. 
SHU MA’NODA, BUGUN 
TALABALARNI SOHALAR 
BO‘YICHA AMALIYOTGA 
YUBORISH, QOLAVERSA, 
ULARNI ISH BILAN TA’MINLASH 
MASALALARIDA QANDAY 
CHORA-TADBIRLAR 
KO‘RILMOQDA?

– Hozir zamon bilan hamnafas kadrlarni tayyorlash 
uchun amaliyotga ko‘proq e’tibor berilyapti. Andijon 
davlat universiteti pedagoglarni tayyorlaydigan muas-

sasa bo‘lgani uchun 90 foizdan ziyod amaliyotlar mak-

tab, litseylarda bo‘lib o‘tadi. 3-4-kursda o‘qiyotgan tala-
balarimiz amaliyot o‘tayotgan joyida o‘zini ko‘rsatib, 
keyinchalik ishlab qolyapti. 

Talabalarni nafaqat o‘qitish, balki keyinchalik, 
hatto o‘qiyotgan paytida o‘z sohasi bo‘yicha bandligini 
ta’minlaydigan tizim ham yaratilgan. Amaliyot paytida 
yaxshi natijaga erishgan talabalar o‘sha paytning o‘zida 
ishga qabul qilinishi mumkin. 

 – Shaxs sifatida bugungi davrga baho bera olasizmi? 
Umuman, dunyo qanday o‘zgarayotgani haqida mulo-

hazalaringiz.
– Avvallari maktab ham, oliy o‘quv yurtlari ham 

boshqacha edi. To‘g‘ri, o‘sha paytlarda ham sifatli ta’lim 
berishga harakat qilingan. Lekin imkoniyat bunaqa 
emasdi. Laboratoriyalar, auditoriyalar, moddiy texnik 
baza, raqamlashtirish masalalari bugungi kunimizda 
o‘zini ko‘rsatyapti. U davrda mana shu narsalar yo‘q 
edi. Ma’lumotlar va adabiyotlar almashinuvi juda ham 
qiyin edi. Hozir raqamlashtirish orqali istalgan, nafaqat 
Andijon davlat universitetining bazasi, balki butun res-

publikadagi oliy ta’lim muassasala-

rining kutubxonasi bir-biri bilan 
bog‘langan. Dunyodagi nufuzli 
universitetlarning kutubxona-
lari bilan integratsiya qilin-

gan. Bugun adabiyotlar 
masalasi deyarli yechilgan. 
Elektron holatda istalgan 
kitobni o‘qish imkoniyati 
paydo bo‘ldi. Mana shu nar-

salar oldin yo‘q edi. Shunday 
bo‘lishiga qaramasdan, yangi 
adabiyotlarning yetishmovchiligi, 
chet eldagi xorijiy tillarda chop etilgan dars-

liklarning o‘zbek tiliga tarjimasi masalalarida hali 
qilinadigan ishlar bor. Bu maslalarda bizning pro-

fessor-o‘qituvchilarimiz ham tinimsiz ishlab, man-

balarni ro‘yobga chiqarishga harakat qilyapti. Esla-

sangiz, oldinlari dars mavzulari “konspekt” shaklida 
yozdirilar va uyga vazifa sifatida yodlashga berilar 
edi. Bu jarayon insonni fikrlashga, qo‘shimcha yangi 
bilimlar o‘zlashtirishga undamaydi. Hozir har bir dars 
mashg‘ulotidan so‘ng, mavzu yuzasidan yangi bilim-

lar o‘zlashtirilishi va qo‘shimcha adabiyotlarga muro-

jaat qilinishi kerak bo‘ladi. Shu bois, bugungi pedagog 
faqatgina darslik bilan cheklanmasligi lozim. Ular har 
kuni 4-5 ta chet elda nashr etilayotgan ilmiy maqola-

larni o‘qishi zarur. Bugungi davr juda boshqacha 
davr. Agar harakat qilsa, o‘z ustida ishlasa, o‘zining 
sohasini yaxshi biladigan bo‘lsa, til o‘rgansa, yoshlar 
uchun juda katta imkoniyatlar bor.

Rektor huzurida

– O‘ZINGIZ HAM 
TALABALAR BILAN 
UCHRASHIB, 
ULARNING 
DARDLARIGA 
QULOQ SOLIB 
TURASIZMI? 

– Ha, albatta. Rektor sifatida Andi-
jon davlat universitetining deyarli 
hamma talabalari bilan uchrashib chi-
qishga harakat qilaman. Yigirma bir 
yarim ming talaba bor deb yuqori da 
aytdim, shuning 9,500 nafari kun-

duzgi yo‘nalishda o‘qiydigan tala-

balar. Ular har kuni darsga keladi. 
Sentyabr-oktyabr oylarida grafik 
bo‘yicha birinchi kurs talabalari bilan 
to‘liq tanishib chiqaman. Fakultet-
ma-fakultet, yo‘nalishma-yo‘nalish 
yurib, aylanib chiqishimga bir yarim, 
ikki oy vaqt ketadi. Keyin odatda no -
yabr-dekabr oylarida men to‘rtinchi 
kurs talabalari bilan gaplashaman. 
Chunki, ular shu yil bitiradi. Ularda 
ish muammosi, bandlik muam-

mosi, ilmiy ishlari, himoyasi kabi 
juda ko‘p masalalar paydo bo‘ladiki, 
to‘rtinchi kurs talabalari bilan ham 
ikki oy uchrashib, alohida-alohida 
suhbatlashishga harakat qilaman. 
Keyin yanvar oyidan to o‘quv yili 
tugaguncha ikkinchi, uchinchi kurs 
talabalari bilan uchrashaman. Ularni 
qiziqtirgan savollarga javob beraman. 
Qiynayotgan muammolari bo‘lsa bir-

galashib yechishga harakat qilamiz. 
Bundan tashqari, tez-tez talabalar 
turar joylariga, sport kompleksida 
bo‘layotgan har-xil sport o‘yinlari 
davrida borib, ularni qo‘llab-quvvat-
lab, uchrashib, qiziqtirgan savollariga 
javob berib, dardini eshitishga inti-
laman. Hozirgi zamon talabalarga 
yuqoridan qarashga imkon berayot-
gani yo‘q. Biz o‘qigan paytlarimizda 
ta’lim tizimi bunday emasdi. Rahbar-

larni biz talabalar deyarli ko‘rmasdik. 
Lekin hozir davr taqazosi shundayki, 
har kuni talabalarning ichida bo‘li-
shingiz kerak. Ular bilan muloqat 
qilishingiz va albatta ular sizni yaxshi 
tanishlari kerak. O‘ylaymanki, mana 
shunday munosabat bundan keyin 
ham davom etaveradi.

Talabalarimiz, xususan jurna-
lingiz o‘quvchilari bo‘lmish yoshlar 
avval insoniylikni, ma’naviy boylikni 
yuqori darajada egallagan bo‘lishi ni, 
oilasi-yu xalqi uchun manfaatli 
kishilar, yuksak madaniyatli, yuksak 
axloqli va o‘zlari haqida qayg‘ura-

digan kishilar bo‘lishini orzu qilib 
qolardim.

– MAZMUNLI 
SUHBATINGIZ 
UCHUN JURNALIMIZ 
JAMOASI, 
KO‘P SONLI 
MUSHTARIYLARIMIZ 
NOMIDAN 
MINNATDORLIK 
BILDIRAMIZ!

– Jurnal o‘quvchilariga qarash-

larimni bayon eta olganimdan 
mamnunman, o‘z navbatida ushbu 
imkoniyat uchun jamoangizga 
tashakkur aytaman. Ezgu maqsadlar 
yo‘lida olib borayotgan ishlaringizda 
Yaratgandan kuch-quvvat tilayman!

Rektor huzurida Aziz 
ABDUMALIK bo‘ldi 

– AKRAMJON YO‘LDOSHEV 
QANDAY KITOBLAR O‘QIYDI? 
SIZ TALABALARGA TAVSIYA 
ETISHNI ISTAGAN 5 KITOB 
NOMI? 

– Badiiy, sarguzasht janridagi kitoblarni juda ko‘p 
o‘qirdim. Kitob haqiqatan ham odamning qiyin kunida 
do‘st bo‘ladi, yo‘l ko‘rsatadi va eng ishonchli, yorug‘ 
kelajakni ta’minlaydi. Men talabalarimizga Zahiriddin 
Muhammad Boburning “Boburnoma” asarini tavsiya 
qilaman. Ular yana “Temur tuzuklari” kitobini, O‘tkir 
Hoshimovning menda juda katta taassurot qoldirgan, 
hayotimda mayoq bo‘lib xizmat qilgan “Nur borki, soya 
bor” asarini, “Dunyoning ishlari” qissasini, Pirimqul 
Qodirovning “Uch ildiz”, Aleksandr Dyumaning “Graf 
Monte Kristo” asarlarini mutolaa qilishlarini istardim.

– SUHBATIMIZ PIROVARDIDA 
REKTOR SIFATIDA BUGUNGI 
KUN TALABALARIGA NIMA 
DEGAN BO‘LAR EDINGIZ?

– Talabalarga, yoshlarga aytadigan gapim shuki, baho 
uchun o‘qimanglar, hurmatli talabalar. Baho uchun 
o‘qimaslik kerak, bu notog‘ri bo‘ladi. Bilim uchun 
o‘qish kerak. Kitob o‘qishdan maqsad, darsga kelishdan 
maqsad bilim olish bo‘lishi kerak. Nomdor stipendiat 
bo‘lish uchun, har xil imtiyoz bilan magistraturaga 
kirish uchun va hakozo maqsadlar tufayli o‘qituvchisi 
bilan baho talashayotgan talabalarni ko‘rsam achinib 
ketaman. Stipendiyani yuqori miqdorda olish, nomdor 
stipendiat bo‘lish yaxshi, lekin buning uchun bilimingiz 
yetarli bo‘lishiga harakat qilish kerak-da. To‘rt bahon-

gizni besh qilib qo‘ysa, bilimingiz oshib qolmaydi… 

Bizning so‘rovnoma

BARKAMOL TALABA

Talaba bo‘lishni to‘xtatgan kishi, hech qachon talaba bo‘lmagan!
JORJ ILES

Dunyoda eng tez rivojlanayotgan sohalardan biri bu, 
shubhasiz, ta’lim. Bugun ta’lim sohasidagi o‘zgarishlar 
barobarida insonlarning ham bilim olishga nisbatan 
qarashlari va fikrlari o‘zgarib bormoqda. Bizda talaba 
bo‘lish va oliy o‘quv yurtiga kirish istagida bo‘lgan 

yoshlarning soni kundan kunga 
ortib borayotgani ham barchaga 
ma’lum. Xo‘sh, zamonaviy dunyoda 
talabalarning “barkamol talaba” 
tushunchasi haqida fikri qanday? 
Savolimizga javob izlab, ayrim 
talabalardan fikr so‘radik.

QANDAY BO‘LADI?

18

Shohsanam 
YUSUBBOYEVA, 
talaba:

– Muntazam o‘qiydi va o‘qiganlariga amal qiladi. Undan talab 
qilingan har bir vazifani bajaradi. O‘zining rivojlanishida to‘siq 
bo‘ladigan yumushlarga chalg‘imaydi. Bunday talabalar o‘zi tan-

lagan sohani katta ishtiyoq va mas’uliyat bilan o‘rganishadi. U 
topshiriqlarni zo‘rama-zo‘raki emas, undan zavqlangan holda 
bajaradi.  Shu bilan birga u o‘raganyotgan bilimlar kelajakda orzu 
qilgan kasbiga qaratilgan bo‘ladi. Barkamol talaba o‘zi, ustozlari 
va atrofidagilarni hurmat qiladi. Xullas, uning obrazida shaxs 
sifatida shakllanayotgan yoshni ko‘raman.

Barno 
JO‘RAYEVA, 
talaba:

– Men talaba sifatida quyidagi 
xu susiyatlarni barkamol talaba 
bo‘lishda kerakli deb hisoblayman:

- Mas’uliyatli bo‘lishi, dars jara-
yoniga vaqtida kelishi va qatnashishi 
lozim. Shu bilan birga, oliy o‘quv 
yurti talablariga javob beradigan 
darajada kiyinishi kerak;

- Tashabbuskor bo‘lishi, ya’ni 
nafaqat o‘quv jarayonida o‘zini 
ko‘rsata olishi, balki tashkiliy ishlarda 
ham faol bo‘lishi kerak; 

- Talaba kelajakda erishishi kerak 
bo‘lgan aniq maqsadlarga ega bo‘lishi. 
Chunki shunday talabalar borki, oliy 
o‘quv yurtida nima sababdan o‘qiyot-

ganini anglab yetmaydi. Shu sababli 
unday talabalardan kelajakda jami-
yatga, mamlakatga foydasi tegadigan 
kadrlarning yetishib chiqishi dargu-

mon.

Bizning so‘rovnoma

Javlon 
RAHIMOV, 
talaba:

– Barkamol talaba – bu g‘ay-

ratli, qiziquvchan, intizomli va o‘z 
yo‘nalishiga sodiq odam.  U ochiq 
fikrli, o‘rganishga tayyor va kerak 
bo‘lganda savol berishdan yoki yor-

dam so‘rashdan qo‘rqmaydi. Yana 
u o‘qituvchilari va tengdoshlariga 
nisbatan hurmat saqlashi, ular-
ning xatti-harakatlari uchun ham 
javobgar bo‘lishi lozim. Qolaversa, 
o‘z ilmiy va shaxsiy izlanishlarida 
mukammallikka intilishi kerak.

Diyoraxon 
MISRALIYEVA, 
talaba:

– Aslini olib qaraganda har bir oliy taʼlim muas-

sasining o‘z tartiblari mavjud. Shu bilan birgalikda 
talabalarga xos qoidalari ham. Bunga ko‘ra, har bir 
talabaning maʼlum salohiyatlariga qarab unga baho 
beriladi. Kimningdir nazdida sohasi bo‘yicha bilim 
va ko‘nikmalarga ega hamda ijodkor talaba iqtidorli 
deb topilsa, yana kimdir uchun bu boshqa o‘lchov 
asosida aniqlanadi. Barkamol talaba uchun taʼlim 
maskani bilim olish hamda kelajak uchun maqsadli 
harakat qilish manzili bo‘lishi kerak, xolos. U univer-

sitetda olayotgan ta’limi oldiga qo‘ygan maqsadlari-
 ga erishish uchun “tramplin” ekanini anglab yetgan 
bo‘ladi. Menimcha, ideal talaba o‘zi ta’lim olayotgan 
oliy o‘quv yurtidagi mavjud har qanday vaziyatga 
moslashgan holda professor-ustozlardan maksimal 
darajada bilim olishga intiladi va bu orqali o‘z kam-

chiliklarini tuzatib boradi.

Shavkat 
AKTAMOV, 
talaba:

– Barkamol talaba qanday bo‘li-
shi kerak? U o‘zi uchun o‘zi harakat 
qilishi kerak! Iqtisodiy, ijtimoiy 
o‘rni va porloq kelajagi uchun 
harakat qilishi lozim. Men ikki yil 
Xitoy davlatida ta’lim olib qayt-
ganman. Dunyo talabalari orasida 
‘‘Time managment’’iga ega  talaba 
“ideal” hisoblanar edi. U o‘qish 
bilan birga, til o‘rganishi, o‘zining 
iqtisodiy  tomonini ham shakllan-

tirishi lozim. Bularning barchasini 
amalga oshirish uchun esa, vaqtni 
tog‘ri taqsimlay olishi darkor! 

Lola 
BEGMAMATOVA, 
talaba:

– Talaba bo‘lgunimcha talabaning qanday bo‘lishi 
kerakligi haqida fikrlarim boshqacha edi, o‘qishga 
kirganimdan keyin esa umuman o‘zgardi. Naza-

rimda, barkamol talabada quyidagilar bo‘lishi lozim:
- Talaba o‘qishga va darsga vaqtida kelishi shart;
- Har doim darsga tayyor turishi va mavzuni 

o‘qituvchi bilan bir xil muhokama qila olishi kerak;
- Mutaxasisligi bo‘yicha birinchi raqamli mukam-

mal kadr bo‘lishni maqsad qilishi va shunga qarab 
harakat qilishi lozim;

- Imkon boricha, turli xil grantlarga qatnashib, tala-

balik imkoniyatlaridan maksimal foydalanishi kerak.

Ilhom 
O‘ROQBOYEV, 
talaba:

– U nima uchun o‘qiyotganini anglab yetgan 
va qat’iy maqsadlarga ega bo‘ladi. Tartibli hayot 
va rejalashtirilgan harakatlar barkamol talaba 
uchun odatga aylani shi lozim. Faqatgina foydali 
mashg‘ulotlar bilan band bo‘lishi hamda asosiy 
maqsaddan chalg‘itadigan keraksiz narsa lardan voz 
kecha olishi lozim. Talabadan talab qilinadigan eng 
asosiy narsa bu – o‘qish. Shunday ekan, haqiqiy tala-

baning asosiy maqsadi ilm olish bo‘lshi kerak!

Dilmurod MAHRAMOV tayyorladi.

O‘zbekistonda xizmat ko‘rsatgan jurnalist, 
adib va tarjimon Qulman OCHIL bilan suhbat

DA’VAT

22
O‘ZBEKISTON TALABASI



– USTOZ, KO‘Z TEGMASIN-U, 
G‘AYRATINGIZGA, 
SERMAHSULLIGINGIZGA HAVAS 
QILAMIZ. DAVLAT XIZMATI MAS’ULIYATI, 
YILLAR YUKI HAM YOZISHDAN 
HAFSALANGIZNI PIR QILMADI. BU ZO‘R 
ISHTIYOQNING SABABINI QAYERDAN 
IZLAYLIK? 

– Shu savolingiz manzil-makondan sal adashdi-yov. Bandasini hay-

ratga soladigan hafsala-yu ishtiyoq masalasida menga emas, ana, amri-
qolik ikki qariya – Donald Tramp (asli o‘zi Doniyor Turop bo‘lsa kerak) 
buva bilan Jozef Bayden (Yusuf Boydin bo‘lsa ne ajab) dodaga havasin-

giz kelsin! 
Donald buva sakson yoshning biqiniga mushtini o‘qtalib turgan 

bo‘lsa, Jozef doda to‘qsonga qarab ot solganiga a-ancha bo‘lgan. Biri-
ning boshi tergov bilan suddan chiqmayotganiga, ikkinchisi tep-tekis 
yerda qoqilib-surinib yurganiga qar-

amay, kursi talashgani-talashgan! 
Ana kuch, ana g‘ayrat! 

Dunyoning ishlariga ser solib-
roq qarasam, hayronlar qola-

man-da, inim: nufusi 335 mil-
lionni qoralab qolgan shunday 
qudratli davlatda nahotki qarqa-

rali kursiga loyiq bizga o‘xshagan 
qarsillagan yigitlar topilmasa?

Kaminaga kelsak, yozishga ish-

tiyoqimning sababini yurtimizda 
faqat so‘zda emas, yana amalda 
bo‘y ko‘rsata boshlagan demokra-

tiya, oshkoralik va so‘z erkinligi 
kabi to‘tiyolardan izlang. Bir vaqt-
lar oxiriga yetkazishga jur’atim yet-
may, g‘aladonga tashlab qo‘ygan 
mashqlarim bugun peshma-pesh 
chop etilayotgan bo‘lsa, sababini 
jamiyatimizdagi ana shu emin 
epkinlar-u evrilishlardan izlang. 

Atoqli adibimiz 
Erkin A’zam bir 
kitobimga yozgan 
so‘zboshisida “Zavqi 
zo‘r, jur’ati zo‘r” deb 
lutf qilgan va bu menga 
beqiyos ilhom bag‘ish-

lagan edi. Ishtiyoqimni 
menga munosib ko‘ril-
gan ana shu “mo‘tabar 
unvon”dan izlang!

Bir haqiqatni erta 
anglatgani uchun shukr 

qilaman: bu dunyoga lo‘lining 
erkagiday yalpayib yotish, choy-
xona-yu mayxonalarda, gap-gash-

taklarda gap sotish uchun kelma-

gan ekanman. Bunday o‘tkinchi 
davralarga yoshligimdan tob-toqa-

tim yo‘q. Mabodo tasodifan 
qo‘shilib qolsam ham ichimdan 
zil ketib, yegan-ichganim zahar-
 ga aylanib o‘tiraman: “Shuncha 
ish-yumushing qalashib yotib-

di-yu, sening bunday yallo qilib 
yurishingni qara!”

Inson umri naqadar qisqa, tur-

mush tashvishlari va bandasini 
yo‘ldan uradigan ko‘ngilochar 
ne’matlar, ohanrabolar naqadar 
ko‘p! Ayniqsa, shu zamonda.

– JURNALIMIZ 
MUSHTARIYLARI 
– ASOSAN 
TALABALAR. 
KELING, 
TALABALIK 
YILLARINGIZNI 
ESLAYLIK. 
BUGUNGI 
YOSHLARGA 
O‘SHA KEZLAR 
“OB-HAVO”SIDAN 
GURUNG 
BERSANGIZ.

– Avval-boshdan uzrimni ayt-

ganim durust: keksalikka xos ikki 
qusur – hadeb g‘ingshiyverishdan 
va pand-u nasihatdan tiyilishga 
harakat qilaman. Shunday ekan, 
aytadiganlarimni ushbunday 
qusurlarga yo‘ymaysiz.

Innankeyin, talabalik yilla-
rimda zavq-shavqqa to‘lib eslay-

digan voqeaning o‘zi bo‘lganmi-
kan? Jinday shubham bor-da!..

Darvoqe, uyimda bir surat 
bor. Sochlari yelkasiga tush-

gan yi gitchaning nigohi go‘yo 
uzoq-uzoq lardagi baland-baland 
cho‘qqilarga qadalgan. Demak, 
bilingki, uning orzulari mo‘l, 
shashti g‘oyat baland. O‘ta jiddiy 
va sipo. Kiyinishiyam shunga yara-

sha: bo‘ynida o‘sha zamon urfidagi 
ingichka galstuk. Egnida oq ko‘ylak, 
qalin kostyum. Surat hoshiyasida 
“Studentlik – oltin davrim” degan 
totli-mujmal so‘zlar.

Surat yiqilib-surinib, talashib-tortishib Toshkent 
davlat universiteti jurnalistika fakultetining kechki 
bo‘limiga bir amallab ilashgan sahroyi bolaning orzusi 
ushalgan saodatli kunlaridan esdalik! 

Tongdan shomgacha qurilishda beton quyib, oqshom 
Talabalar shaharchasidagi dorilfununga oyog‘ini 
sudrab kirib boradigan tinglovchining turish-turmushi 
qaydan “oltin davr” bo‘lsin! Tun yarmidan oqqanda 
Chilonzorning mashhur Qatortol ko‘chasidagi quruv-
chilar yotoqxonasiga tramvayga osilib kelib, och-nahor 
“tarrakday qotgan” chilvirday ingichka bolaning kun-

lari qanday “oltin davr” bo‘lsin!..
Shu holiga, o‘sha “mullaqiltiriq” 

tonglarda turib, besh-olti chaqirim 
masofaga yugurganiga, joni ko‘ziga 
ko‘rinmaydigan tengdoshlari bilan 
mashg‘ulotlarda ayovsiz musht-
lashganiga, bo‘yidan baland joyga 
osilgan pishiq g‘ishtni kim tepib 
sindirar o‘ynaganiga o‘lasizmi! Kara-

teni qoyillatmoqchi bo‘lgan-da!.. 
Toshkentdagi jamiki kitobfu-

rushlar bilan oshno tutingan o‘sha 
“karatechi” korandalarning dam 
olish kunlari magazinma-magazin 
sanqiganini, do‘kondorlarga choy-

chaqani mo‘lroq berib, kamyob 
kitoblar, gazeta-jurnallarni sevi-
nib-sevinib xarid va mutolaa qil-
ganlarini aytmaysizmi! 

– O‘TGAN ASRNING 
80-YILLARI – 
QAYTA QURISH 
DAVRI SIZNING 
NAVQIRONLIK 
CHOG‘LARINGIZGA 
TO‘G‘RI KELGAN. 
O‘SHANDA 
JURNALISTIKA 
JAMIYATDAGI 
HAL QILUVCHI 
KUCHLARDAN 
BIRIGA AYLANGAN 
EDI.  
BU DAROMADDAN 
MUDDAO – IKKI 
JIHAT HAQIDA 
SO‘RAMOQCHIMAN. 
NEGA KEYIN 
JURNALISTIKANING 
O‘SHA MAVQEI 
SAQLANIB 
QOLMADI? 
OSHKORALIK 
YILLARIDA 
SOHA VAKILLARI 
TOMONIDAN 
QANDAY 
KAMCHILIKLARGA 
YO‘L QO‘YILGAN EDI? 

– Saksoninchi yillarda gazeta-jur-
nallar, radio-televideniye idoralari 
qaynab yotgan qumg‘onni eslatardi. 
Odamlar badiiy filmlar chetda qolib, 
partiya qurultoylari, parlament ses-

siyalari, komissiyalarning majlislari-
dagi bahs-munozaralarni yutoqib 
tomosha qilgan. Hayajonlangan, asa-

biylashgan, tortishgan, qo‘liga qalam 
olib, fikrini erinmay yozgan.

Gazeta-jurnallarda ko‘tarilgan 
muammolarni, ayniqsa, ziyoli ahli – 
jurnalistlar, adiblar, olimlar, o‘qituv-
chilarning dadilligini, ahilligini va 
birdamligini ko‘rsangiz edi! 

Butun bir xalqning tiliga va diliga 
solingan necha asrlik ko‘z ilg‘amas 
tushovlar birdan yechilib ketgan. 
Odamlar yengil nafas olib, yu ragidan 
in qurgan va azob berib yotgan 
qo‘rquv ko‘tarila boshlagan. 

Qizig‘i, dasturxonida noni, qozonida 
go‘shti, hamyonida puli haminqadar 
bo‘lsa-da, kitob-u gazeta-jurnalsiz 
uyni topish qiyin edi. O‘qish-o‘rganish 
millatimizning go‘yo faxr-iftixor ishiga 
aylangan. Shundanmikan, u zamon-

ning odami maoshim kam, ko‘cha-
mizda gaz yo‘q, suv yo‘q, chiroq yo‘q, 
deb hadeb yozg‘iravermasdi. 

Keyinchalik anglab yetdimki, Xoliqi azal 
suyagim qotar-qotmasdan meni ana shunday 
qiyinchiliklar, o‘rtanishlar va mahrumliklar 
sari yo‘llab, ulug‘ marhamat ko‘rsatgan ekan. 
Turfa odamlar davrasidan bahramand qilib, 
umrimga rostakam “oltin davr” hadya etgan 
ekan! 

Amin bo‘ldimki, bu dunyoda nimagadir 
erishmoqchi bo‘lgan inson albatta nimadandir 
voz kechmog‘i darkor. Gardun-u dunda biror 
bir imorat yo‘qki, biryo‘la uning ham eshigidan, 
ham teshigi – derazasidan chiqa olsang! Me ning 
jaydari falsafam – shu. Hayotda muhimni 
nomuhimdan ajrata olish –ulkan omad.

O‘sha kezlar menga kunduzgi bo‘limda o‘qish nasib etmaga-
nidan o‘kingan paytlarim bo‘lgan. Hammamiz ham xom sut 
emgan bandamiz, axir. Peshinda darsdan chiqib, yotog‘ida miri-
qib uxlaydigan, stadionni changitib to‘p tepadigan, saboqdosh 
qizlari bilan kinoga tushib, chaqchaqlashib yuradigan teng-

doshlarimga ko‘zim tushganida, egnimdagi dag‘al korjomam, 
oyog‘imdagi zil-zambil kirza etik, boshimdagi suyakdan qattiq 
kaskamdan orlangan kunlarim bo‘lgan.

Brigadamizda 28 ishchi edik. Turli millat, turli til, turli sajiyali 
o‘sha qora-qura korandalar jamoasidan hech bir maktab, hech bir 
dorilfununda o‘qitilmaydigan hayot saboqlarini oldim. Ular orasida 
qotillikda ayblanib yigirma yilcha “yotib chiqqan” shovvozlardan 
tortib nufuzli kengashlarning deputatlarigacha, so‘nggi chaqasini 
ham lotereya chiptasiga sarflab, och-nahor yuradigan qimorbozdan 
to qo‘lidan kitob, tilidan oyat tushmaydigan dindorlargacha bor edi. 
Bugun men hayrat va havas bilan eslaydiganim – ularning hammasi 
og‘ir mehnatning ostidan chiqqan, zahmatkash odamlar edi. 

Gazeta-jurnallar ilgari barmoq bilan sanarligina xat-xabar 
olgan bo‘lsa, demokratiya epkinlari esa boshlaganidan keyin 
kunlik pochta qoplarga sig‘may ketganiga o‘zim guvohman. 
Hammasida el-yurt, Vatan dardi! Istiqlol orzusi!

Keyin bu dardga malham indi: Vatanimiz mustaqillikka 
erishdi! O‘sha saodatli kunlarga, tarixiy lahzalarga guvoh 
bo‘lgan ko‘ngillar shod! Axir istibdod, zulm tugadi! Ma’mu-

riy buyruqbozlik silsilasi barham topdi. Bu yog‘i endi ozod-

lik. Hammasi o‘z qo‘limizda. Yaratganning na zari tushgan 
ona zaminimiz bor, ona zaminimizda qazilma boyliklari-
miz bisyor. Xalqimiz tezda boyib ketadi!..

Nazarimda, tengsiz kurashlarda erishilgan g‘alabaning 
izidan keladigan mislsiz masrurlik – eyforiyadan keyin 
paydo bo‘ladigan bo‘shashish, so‘ljayish, horg‘inlik sezil-
gan edi. “Temir qafas”dan nariga chiqib, dunyo ko‘rma-

gan millatga tajribasizlik pand bera boshladi. 
Qarangki, ona zamin bag‘ridagi umid 

qilingan o‘sha ne’matlarga bozor iqti-
sodiyoti sharoitida hammaning ham 
qo‘li yetmas, hamma birdan boyib ket-

mas ekan. Ko‘zdan nari yo‘qolganday 
tuyulgan ma’muriy buyruqbozlik silsi-
lasi ham tezda yana to‘rga chiqib oldi. 

Bularni ko‘rib, ra’yi qaytgan, alamzada 
boladay shalvirab qolganlar bo‘ldi. 
Hamma o‘qish-o‘rganishdan yuz o‘gir-

ganday: kecha talabgorlar ko‘pligidan 
pufakday yorilish darajasiga yetgan oliy 
ta’lim muassasalari endi abituriyentlar-
ning diydoriga zor. Ha, aynan shunday 
– universitetlardan yoshlarning qadami 
deyarli uzilib qolgan paytlar bo‘lgan, 

tirikchilik g‘amida ko‘pchilik o‘zini 
bozorga urgan va shukrki, bari 
tezda iziga qaytgan edi. 

Harqancha ko‘p bo‘lmasin, 
tabiiy boyliklarga tayanib uzoqqa 
borish dushvorligini, najot faqat 
ilm va tafakkurda ekanini anglash 
boshlandi. Jahoniy taraqqiyot-

ning gadoytopmas bir kunjagida 
qolib ketmaslik uchun aqlni pesh-

lashdan o‘zga chora yo‘q.
Jamiyatimiz yana iqror bo‘ldiki, 

ochiqlik, oshkoralik va so‘z erkin-

ligi bo‘g‘ilib-biqtirilgan muhitda 
ozod va obod Vatan barpo etish 
– xomxayol. Na ta’lim, na ilm-fan, 
na mamlakat ravnaq topadi. Na 
jafokash xalq ro‘shnolik ko‘radi. 

Bunday iqrornomalarni ko‘p 
o‘qib, ko‘p eshitganimiz va 
yuraklarimiz zada bo‘lib ket-

gani uchunmi, hayotda adolat-
ning boshini ham ko‘rganimizda 
so‘qirning yo‘qolgan hassasi 
haqidagi naql yodga tushaveradi: 
“Nahotki? Yana-ya? Axir endi 
aslo ortga qaytmaymiz, deyilgan 
edi-ku?” 

Uchinchi Renessans poyde-

vorini ta’lim va ilm-fanni rivoj-
lantirish orqali barpo etish 
g‘oyasini ilgari surib, yoshlarni 
“rektorlarning bunkeri”dan 
qutqargani uchun Prezident 
Shavkat Mirziyoyevdan minnat-

dor bo‘lishimiz kerak. Aynan ana 
shu tashabbus o‘laroq, yuzlab 
zamonaviy maktablar, o‘rta va oliy 
ta’lim dargohlari, o‘quv markaz-
lari millionlab yigit-qizlar uchun 
eshiklarini lang ochdi. Bir zamon-

lar qirq ming studentimiz bor deb 
qayqayib yurgan o‘lkada bugun 
talabalarning soni-salmog‘i mil-
lionga yetdi. Bugun jamiyatimiz 
boshidan kechayotgan jarayonlar 
milliy yuksalish sari qo‘yilayotgan 
dadil qadamlardir.

Xatolar, uloqishlar, yo‘qotishlar 
istiqlol baxtiga erishgan har bir 
millatning boshida bor. Bu jara-
yonni donishmand Erkin Vohidov 
“ulg‘ayish azobi” deb atagan. 

Gurung
26
O‘ZBEKISTON TALABASI



bo‘layotganingiz esa – qarovsizlikdan “snosga tush-

gan” ko‘hna qo‘nalg‘asini o‘sha qo‘rg‘onga almashti-
rishga yuragi dov bermay, halovatsiz qolgan jabrdiy-
 da hamkasblarimiz. 

Ba’zan o‘ylanib qolaman. Oradan 25-30 yil o‘tgach 
biror yosh tadqiqotchi istiqlol yillarining matbuotini 
tahlil qilishga jazm etsa, qanday xayollarga boradi? 
Jadid bobolarimiz “millat oyinasi” deb atagan gaze-

ta-jurnallarimizning bugungi sifat-saviyasiga qan-

day baho beradi? “Mahliyo bo‘ldim sango” qabilidagi 
bitiklarimizni o‘qib, o‘shal tadqiqotchi quvonchidan 
chapak chalib yubormasa kerak.

–BESH-OLTI YILDAN BUYON 
BLOGERLAR QAVMI HAMMANI OG‘ZIGA 
QARATGAN. JURNALISTLAR PANA-
PASTQAMDA G‘IMIRLAB YURISHIBDI. 
SIZNINGCHA, BU HOL JAMIYATDA 
NIMALARNI O‘ZGARTIRDI? FUQAROLIK 
JURNALISTIKASI (NOBOPROQ IBORA-YU, 
AMMO SHUNDAY ATALMOQDA) HAQIDA 
FIKRINGIZ QANDAY? 

– Qonun tili bilan aytganda, ijtimoiy tarmoqda 
sahifa yurituvchi borki, hammasi – bloger. El-yurtni 
bugun shu qavm o‘z og‘ziga qaratayotgan ekanmi, 
demak, aytayotgan gapining hammasi ham tuz-

siz-namaksiz emas. Baraka topsin! 
Goh fuqarolik, goh xalq jurnalistikasi deb atala-

yotgan bu yangi ijodiy yo‘nalishning ijtimoiy-siyosiy 
hayotdagi mavqei tobora oshmoqda. 

Aslida, el-yurt dardini fidoyilik bilan dadil va asos-
lab aytayotgan blogerlarning kimligini surishtirib 
ko‘rsangiz, yana o‘sha jasur jurnalistlar, adiblar va 
olimlar bo‘lib chiqadi. 

Yangi asrda afkor ommaning – muallif-u mushtariy-
larning bosma nashrlardan elektron olamga “buyuk 
ko‘chishi” yuz berdi. Butun dunyoga xos bunday yalpi 
hijrat asnosida ahli olam internet deb atalgan hudud-

siz qo‘rg‘onga hayrat va havas bilan boshini suqdi. 
Suqdi-yu, nazarimda, mubtaloga aylanib qoldi! 

 “Pana-pastqamda g‘imirlab yuribdi” deb ginador – BO‘LAJAK JURNALISTLAR 
SHAXSIYATIDA QANDAY 
FAZILAT-U KO‘NIKMALARNI 
RIVOJLANTIRGANI MA’QUL? 

– Bir haqiqatga ishonchim komil: jurnalistlik 
– qismat, bir emas, o‘n umringni bag‘ishlasang 
arziydigan kasb. Faqat qalamingni o‘tinga – 
qozon qaynatish vositasiga aylantirib qo‘ymasang 
bo‘lgani. Qo‘l tegdi, kosov tegdi qabilida ish qilib, 
samara-yu baraka, obro‘-e’tibor topgan odamni 
ko‘rmadim. Axborot dengizida suzishga orzu-

mandning ko‘ksida avvalo fidoyilik va jasorat 
bo‘lsin. Yolg‘ondan hazar qilsin!

Bu hunarning etagini mahkam tutgan fido-
yining oldida ochilmaydigan eshig-u ko‘ngil-
ning o‘zi bo‘lmaydi. Bo‘lmagani uchun ham 
uni goh razvedkachiga, goh yer qa’rida ma’dan 
qazuvchi ga, goh jinoyatchining dodini beruvchi 
izquvarga mengzaydilar. Men yana aytar edimki, 
jurnalistda donishmandning aqli, ruhoniyning 
qalbi, Alpomishning mardligi bo‘lsin! Insonni 
sevsin! Hazrat Navoiy aytadilarki, “Yerga suv se -
padiganlar juda ko‘p, lekin mushki anbar sepadi-
ganlar onda-sonda”.

Har ne bo‘landa ham, buzruklarimiz vasiyat 
qilganidek, “hech qachon erishgan darajam yetarli 
demasdan, kuch borki, hayot borki, oldinga 
intilib yashamog‘imiz kerak!”

– NASRIY 
ASARLARINGIZ 
ADABIY 
JAMOATCHILIKNING 
E’TIBORINI 
QOZONGAN, JAHON 
ADABIYOTIDAN 
TARJIMALAR 
QILGANSIZ. 
JURNALISTIKA-
YU ARBOBLIKKA 
SARF BO‘LGAN 
UMRINGIZNI 
ADABIYOTGA 
BAG‘ISHLASAM 
BO‘LARKAN, DEGAN 
O‘YLAR O‘TGANMI 
HECH? 

– Mabodo biror o‘rinda bozim ning 
balandligi sezilgan bo‘lsa, arbob-
lik ta’masidan emas. Qalamimning 
g‘amidan. Bandasi haddini bilib 
ya shagani ma’qul.

Imkonim bo‘lganida, boshimga 
yupqagina kepka, egnimga odmigina 
ko‘ylak, yelkamga yengilgina sumka 
ilib, erkin qush kabi yurt kezardim. 
Kezardim-u yozardim. Sumkamda 
bitta daftarcham-u ruchkam, 
sevimli kitobim bo‘lardi. Men kirol-
magan eshik, suhbatini ololmagan 
odam bo‘lmasdi. Tilini topardim! 
Shu paytgacha topganman, axir!

Ustozimiz, rahmatli Odil Yoqubov 
“O‘zbekiston adabiyoti va san’ati” 
gazetasiga rahbarlik qilgan saksonin-
chi yillarning avvalida boshlangan 
va zavq-shavqlarga to‘la muxbirlik 
bahorim shirin tushday tez – uch 
yilda o‘tdi-ketdi. Na yurt kezib, na 
miriqib yozib ulgurdim. 

Xonanishinlik yo‘liga kirib, 
muharrirlik, ya’ni rahbarlik kur-

sisiga ertaroq o‘tirdim... Rahbarlik, 
ayniqsa, gazeta-jurnalning rahbari 
bo‘lish havas qiladigan ish emas. 
Ishonmasangiz, boshiga tushgan-

lardan so‘rang. Rahmatidan ko‘ra, 
minnati, g‘urbati ko‘p, qip-qizil qora 
mehnat! 

Biroq, nadomatga ne hojat! Balki 
boshimdan o‘tgan shu kechmish-

larim – o‘rganganlarim, orttirgan 
tajribam o‘laroq bugun badiiyatga 
daxldor nimalardir yozgim, tarjima-

lar qilgim kelayotgandir. 

Gurung

– MA’RIFATPARVAR 
DARG‘ALARNING 
JAMIYATDAGI O‘RNI QANDAY? 
XALQIMIZNING ULARGA 
MUNOSABATI XUSUSIDA 
MULOHAZALARINGIZNI 
BILMOQCHIMIZ. NIMA DEB 
O‘YLAYSIZ, UMUMXALQNI 
LOQAYDLIKDAN QANDAY 
QUTQARISH MUMKIN? 

– Qadimdan ma’lum, mam-

lakatda inson qadri baland va 
adolat hukmron bo‘lsa, jamiyatni 
aqidalar emas, ma’rifatli qonun-

lar boshqaradi. Ma’rifatning 
o‘zi nima? So‘z va a’mol birligi. 
Qonunga itoat va qonun oldida 
barchaning tengligi. Qilmish 
uchun jazoning muqarrarligi.

Buning aksi – odamga be pisand-
lik davlat siyosati darajasiga ko‘taril-
gan sho‘rolar zamonini ko‘rdik. 
Yuksak g‘oyalarni bayroq qilib 
hokimiyatni qo‘lga kiritgan bir 
to‘da lo‘ttiboz va ularning izdosh-

lari xalqni olomonga, podaga 
aylantirib qo‘ymaganmidi! O‘sha 
to‘da amal qilgan yovuz aqidani 
eslaylik: xalqni qayoqqa boshlasak, 
haydasak, ol dimizga tushib, o‘sha 
yoqqa yo‘rtib ketaveradi... 

